
Dugo myɛndɔnhɔŋɔ ki ɲɛ kiyɛ fiin. 
Dugo tiire ɲɛhɛ dɔ tɔgana bɛɛri na, keleewɔ na jé ti ni. 
Dunmi tɔɔbonɔ fɔɔ w’a li lɔgana cɛ. 
Fenɛ ya dɛri sinmɛ wɛ, ga li faara na já daha sinmɛ. 
Fenɛpile ɲɛhɛ jɛrɛ cɛrɛgana bɛɛri na, li wii katɔnɔ wa. 
Foolɛɛrɛ tudun ya boni wɛ. 
Fula bu yìri ma ɲuŋɔ ni, wu susomɔɔ bɛ na yìri ma ɲuŋɔ ni. 
Fungɔngɔ ka k’a fanhafɔɔ kpaan nɔhɔ tiinvɛɛ kataanra 

shɛhɛni. 
Fyaara xhuu katige k’a dɔɔngi. 
Fyɛn tɔɔgɔ bu sinmɛ wo, lee ya jateni wɛ. Ga wu ɲɔ bu jo 

pu pemu taanna, wu da pee saraa. 

Ganhaa fɔɔ w’a ki logoli. 
Goroŋɔ ɲà ya lɛgi ki kafɔɔ katii wɛ. 
Gbɛrigbɛri kapyii ya pɔrɔ gbɛrigbɛri tiinnɛ na. 
Gbɛrigbɛri ya lige shaan kada wɛ. 
Jasiin nahavɔɔ ya wɛrɛŋi wɛ. 
Jatigipɛngɛ ya pɔrɔ nabun mu tigbɔhɔ nɔhɔ diin na. 
Kaa ɲahacɛvɔɔ ya ye li fanhaɲɛhɛŋɛ fɔɔ na. 
Kabeeŋɛ bɛɛri tuun l’a ya ki fushiige na. 
Kabɛɛ ya sinmɛɛ gbuu wɛ, ga li na já pu sanha shɛ. 
Kabɛɛfunŋmɔɔ ya suro kuun wɛ, ga l’a ti tɔhɔni. 
Kabile shavɔɔ p’a zhɛhɛni, wa ya kabile shɛhɛni wɛ. 
Kadigire furegbuu ya li jani wɛ. 

Kajiipogo ɲɛhɛ mɔ lɔhɔ ni, lee da já ki ɲɛri wurushɔn wɛ. 
Kajiiwii nigin ya shazhɛnnɛ nagoo biini wɛ. 
Kojoŋɔ yogo ka yafyɛɛn ya ɲaha wɔ cewɔgberege na wɛ, 

madaa ki ma le kiyɛ ni. 
Kafɛɛgɛ cayirige caŋa p’a lotɔɔnrɔ kabeŋɛɛ li. 
Kakorogo ya maa mɛɛ nuri wɛ. 
Kalɛɛ gbovɔɔ ɲuŋɔ ya taan wɛ. 
Kalɔhɔjo ɲuŋɔ ki ɲɛ kagboŋɔ taanri wogo. 
Kanifɔgɔ dunmi w’a ki shaan kuzhɔ ni. 
Kaɲagaa k’a cɔnri ɲìi ɲaaŋa. 
Kapii caŋa sipya ya wu ɲimɛɛ cɛni. 
Kashɔ fula bugi pɔɔrɔ ɲɛ wu diin wɛ. 

Kashɔtɛyɛ ɲɛ yama fɔɔ bari tapyege wɛ. 
Kasɔrɔgɔ xhuu ya já ŋmunɔ ba xhugbaa wo ɲɛ wɛ. 
Kasɔrɔgɔ ya ja wɛ, lige da tajege ta wɛ. 
Kataŋa dugivɔɔ w’a Kilɛ tɛrɛŋɛ ɲiŋɛ fɔɔ na. 
Kacerege ɲɔtanga ya já kiyɛ wolo wege ni wɛ. 
Kazogi kazogi w’a nà sɔnrɔ tɔɔngi. 
Keeŋɛ funŋɔ jasɔn ɲɛ fɛrɛmɛ ni kasaa wo na. 
Kilɛ bu nuɲuŋɔ da kalaga mu, ki da ki lɔ. 
Kilɛ bu ma maa le sagana ni, ma ganha ba diri wu shiga 

levɔɔ na wɛ. 
Kilɛ bu sɛlɛ, wa bɛɛri na keŋɛ taha wu gbaa na. 
Kilɛ kayaana ya pɔrɔ sipya wuu na. 

Kilɛ w’a nù fyɛn ɲɔ shaa. 
Kilɛ w’a wurushɔn ɲɔ shaa wu wege ni. 
Koopelɛgɛ naɲiigbɔhɔ k’a ki leni puun fɔɔ sagamarana ni. 
Kotunnɔ keŋɛ bu guuŋɔ nɛgaŋa kemu na, w’a jo na kee ya 

soro. 
Kotunnɔ ɲɛhɛ tidugunɔ cɛ, wu wu ɲaha wolo gewaya ni. 
Kɔɔn nigin ya bugi ɲà xuu wɛ. 
Kɔɔpinŋɛ dugivɔɔ w’a ki ziramɛɛ taleye cɛ. 
Kulo fanhafɔɔ ya jɛni wu tatɛɛngɛ fɛni. 
Kunŋɔ tevɔɔ w’a ki ŋmuu ki kɔrɔgɔ na. 
Kpuun nigbɔɔ ɲa ɲɛ li funŋɔ yaŋmuyɔ ɲa wɛ. 
Kpuun tàan diin ya ma pyi ma li funŋɔ yaaga cɛ wɛ. 

Laraga ya foo tɔni wɛ. 
Lɛgɛ ya sadoŋɔ zɔ xaa wɛ. 
Li shi lɔhɔ ni mirikaan pile ya sorogi. 
Lili bɛɛri keŋɛ ya nɔni faami na wɛ. 
Logbɔhɔ cabaŋa jasɔn ya wuyɛ tɔdaanra cɛni Kilɛ mu. 
Lopɛɛn fɔɔ ya koŋɔ daan cɛni wɛ. 
Loyire fɔɔ ya wu ɲahafɔɔ fadesicogo leni wɛ. 
Lozo ɲɛtɔɔnnɔ fɔɔ ma ba yalɔŋɔ li. 
Maajoshazhiga, maakɛrɛgɛ ni ki ɲuŋɔ ya goroo. 
Ma ba da kakorogo jaagi, fɛnhɛ ŋmaga ke tatogo wii. 
Ma ba da penɛ tagi, m’a fɛnhɛ mayɛ tagi. 
Ma ba gbɔɔn ni wa kpaan ni, ta ki ɲɔ pɛrɛgi. 

Ma bu jo : «Kilɛ na tanha tiratirama na,» ma ganha bu 
mɛɛrɛ le nupee na wɛ. 

Ma bu kabeeye keŋɛ ɲii woyo le na ni, shi woyo na voro 
yi ni. 

Ma bu kaciige ta kaafugo na, caŋa ka kamyɛ niŋɛ ni ki 
bye. 

Ma bu logo fyɛn ɲɔ na na ɲiga wo kageewaa le da viin wɛ, 
wu tɔɔgɔ ki ɲɛ ka na. 

Ma bu logo ma niŋɛ ɲɛ puun yogo ni wɛ, kataŋa na ma ɲɛ. 
Ma bu logo tikpanga ya cee kɔn, ki tikpanɲii. 
Ma bu ma kaafɔɔ sikara tɔɔ xa, ma wuu l’a ɲaari ni tɔɔyɔ 

taanri ni. 

Ma bu ma ɲa m’a myɛ le ma ɲɔ ni, pu fyɛnmi fyɛnmi 
ɲɔlɔhɔ ki ɲɛ ma ɲɔ ni. 

Ma bu ma ɲa ma na mɛɛ suu ma be na, ma caɲɔgɔ m’a cɛ. 
Ma bu ma ɲuŋɔ taga zhiga wá, watii wu da kee mugi. 
Ma bu nujirimɛ ta tudun bɛ mu, wee wu ɲɛ ma fula. 
Ma bu cirimɛ tuguro ɲa ti na wu jani, wu fungɔngɔ k’a 

cɛrɛ ti talɔgɔ ni.  
Ma bu xɔbe ɲa wege ni, cɔnrɔmɔ p’a wu le kee ni. 
Ma bu xuugo tuun sawo ɲa w’a kuuŋɔ, w’a kemɛ shɔhɔ. 
Ma bu zanha fiinni, ma jɔmɔ ma daan. 
Ma ga murikaanpile ɲa kaaforodige na, li zoro tɛhɛnɛ na 

l’a nɔ. 

Ma ga ɲara taanni kunŋɔ fɛni, ma ga jo kee tɔɔyɔ y’a 
gbere, m’a kori. 

Mu ɲɛ ba yɛrɛ ɲɛ wɛ, ma ɲimɛ ya nɔni ma kafɔɔ daan  
na wɛ. 

Ma ɲɛhɛ bye ma ɲɛ kunŋɔ faŋa tatuguŋɔ ni wɛ,  
m’a cɛ na sɔɔ ɲii nigin ki ɲɛ. 

Ma shɔngɔ ɲɛhɛ gɔn, ɲawɔmɔ bɛ ganha ma yaha m’a jaari 
m’a ki shaa kpɔngɔɔ nɔhɔ ni wɛ. 

Mu ɲii l’a ja ge, mu dodoŋɔ na li lɔhɔ ya woni. 
Murikaan kɛrɛgɛ ni murikaanjɔshazira ya goroo. 
Na nù n’a naha, lee ya pɔrɔ na nù n’a zhaa na. 
Nabelɛgɛ ɲidaan kaa l’a wu fe. 

Nabelɛgɛ puga yalige na yaagi, lee ya jɛni wu puga 
yapɔrɔyɔ na. 

Nabelɛgɛ fanaŋa bu jo k’a san, k’a san w’a wii. 
Nabelɛgɛ sɛrɛɛ ya yɛrɛ kiyɛ katii wɛ. 
Nabelɛgɛ shɔ ya foro ki katii wɛ. 
Nabelɛgɛ ya já ɲaha lɔ wá ki ɲahazhɔ forogaguunɔ  

tàan wɛ. 
Nabun boɲa ya bɛlɛ wu katii wɛ. 
Nabun togotogoro shiga k’a woni li tàan. 
Nabun cɛduun wu ɲɛ kaban shɛduun. 
Nabun ya gbo tugoo ɲaha na wɛ. 
Nabun ya kasɔrɔgɔ suro cɛ wɛ. 

Nabun ya shookɔgɔɔ suro cɛ wɛ. 
Nabun yacɛrɛgbɔrɔ l’a cafugo ɲara ɲaari,  

li jegeregee di funni. 
Nadɔɔngɔ ya ɲɔ xɔbe na wɛ. 
Nahanaha w’a lɛgɛ gbaraa ni gbo ni. 
Nalenɛ ya xɔ wɛ, kabeeŋɛ ka ya ka kpɔn leni wɛ. 
Nana tiinbɛnmɛ p’a wu ɲɔ leni pubuufaŋa jomɔ ni. 
Naɲiŋɛ fɔɔ w’a xaɲɛɛrɛ fɔɔ xuu shaa. 
Nɛ da wii na ɲiŋmɔhɔ kpɔn na,  

di na faŋa yaha p’a duri ni kalagaangaa ni wɛ. 
Nɛrɛ yapɔɔrɔ ya fòro tiyɛ pyaa ni. 
Niɲaa w’a ɲiga liigi. 

Nɔhɔcɛrɛɛ ɲɛhɛ lɛ, na lɛ, caŋa ka susɔlire wu ɲɛ. 
Nɔhɔcɛrɛɛgbɔhɔŋɔ k’a yaa nabelɛgbɔhɔŋɔ kapaŋa na. 
Nu da já lɔhɔ gba wu ɲahagaa keŋɛ baa wɛ. 
Ɲagbɛricemɛ ya ye kajiikpɔncemɛ na. 
Ɲaha ke ki ɲɛ ma mu ge, kee ni m’a se ma yafɛɛ kanha na. 
Ɲaha na susonɔ fɔ jaŋmo tapɛrɛgɛ ni wɛ ? 
Ɲaha yahagana na p’a kadaa leni ki ni. 
Ɲaɲiŋɛ fɔɔ xhupɛlɛɛ l’a mɛɛ tasugo taa. 
Ɲii mɛhɛ bye li ya suumɔ shiga cɛ wɛ, l’a sinmɛ wogo cɛ. 
Ɲɛpɛɛn fɔɔ goroyo nijoyo bɛɛri ya byi wɛ. 
Ɲɛyaŋaa shii nijemɛ ya daa fyɛn mu,  

ga ɲɔkuuŋɔ fɔɔ ya pu taa wɛ. 

Ɲɔyɔ shuun ya jomɔ ɲɛhɛŋi. 
Ɲuŋɔ nixhuubɛngɛ na pɔrɔyɔ ya yiyɛ pinnɛɛ. 
Ŋmunumɔ ɲɛhɛ gyɛɛgi ponɔ na,  

ɲaha l’a da zhɛ sha wahakoloyo tàan wɛ ? 
Ŋmuu ɲɛhɛ daan, li ya já liyɛ katinnɛ kɔn wɛ. 
P’a na kpɔn na ɲuŋɛ firi ɲɛ yogo nɔhɔ bɛɛri wɛ. 
Pa na lɔ w’a dan faan ni. 
Pii ya sulikabɛhɛɛ sha kanha,  

pii d’a ki ta na baafɔyɔ legeli. 
Ponɔ la p’a gbo na taga la shuugi. 
Ponɔ ɲisɔɔgɔ kataanra t’a li shɛɛ  

na shɛnboo kanhamaha ya pa wɛ. 

Puga tinbara bu jo lee ya kanha tuguro tàan,  
ki niŋɛ tinnɛ wuu ya pe. 

Pu ya wɔ na gbɛri wu tuungana fɛni wɛ. 
Sadoŋɔ ɲii kalɔhɔ ki wa ma ni ki kewaya ni. 
Sagaduɲunɔ l’a yaa nupirilee tàan. 
Sagana ɲii xawaara wari pile, nuro li ɲɛ ti na. 
Sani ma tigi Kilɛ na ge, tigi mayɛ pyaa ki na. 
Sɛɛtanga fɔɔ w’a miizooɲira zanlogo lahala. 
Sɛɛtanga fɔɔ w’a susɔnɔ laara yugoo. 
Sipya kacɛnɛ wo wu ɲɛ, ga wu keree bɛɛri cɛ wo ɲɛ wɛ. 
Sipya kanhama ya wu yafɔɔ kpɔn caŋa liigi wɛ. 
Sipya lowuugo bɛɛri ya woni wu na wɛ. 

Sipya ɲidaan na ni wu fuu ya sori. 
Sipya ɲidaan na na wu shucomɔ ya sori. 
Sipya puga pobelɛgɛ ya pɔrɔ ma puga cekuuŋɔ na. 
Sipya wa loɲiŋɛ gbagana ya pu pyi pu na susɔ lɔhɔ 

ŋmɔhɔni wu na. 
Sipya ya já wuyɛ ɲudɔgɔ kuu wɛ. 
Sipya ya kamɛnɛ taga na ma to kulo shɛɛ wɛ. 
Sipya ya lɛgi kalaa na wɛ. 
Sipya ya matɔn gavaga wo cɛ wɛ. 
Sipya ya pya buri, ma wu kadugo le mayɛ ni wɛ. 
Sipya ya wu keye fya yɛri wu tɔɔyɔ wo kaa na wɛ. 
Sipya ya wu sɛɛ sɛɛ na yalaa ni tɔɔyɔ ni wɛ. 

Sipyii ya zhuu kunŋɔ ni, ga xapuri-kanraga di fòro ki ni. 
Sipya yɛpyaa ɲɔ ke k’a wu dun tatuguŋɔ liigi. 
Sicere fɔɔ pya taapɛrɛnɛ li ɲɛ wu shɔduun. 
Sicere fɔɔ ta co w’a ma ni wu ɲudɔgɔ guu ni. 
Sicuumɔ p’a susɔ li. 
Sɔ fungɔngɔ k’a wu fe sige ni. 
Susɔ ya wɛri wɛ, ga pu li sasa m’a pu cɛɛ li kan wee,  

lee l’a pu wɛrɛŋɛ. 
Susomɔɔ ya jin labaafɔɔ kpaan ni wɛ. 
Susonɔ ya li tɔnbɛɛnrɛ cɛ wɛ. 
Suupige nigin ya pɔrɔ shazhogoo kajiiwii na. 
Shalaa ɲudɔnɔ ya daanna wu kadugo na wɛ. 

Shazhɛn jɔdinmɛ wo w’a yu shu nafii l’a soro. 
Shiga bu daan, leŋɛɛ shuun p’a ki leni. 
Shizhiinmɛ ni pu na naacɛrɛgɛ taga na komɔ pyi. 
Shɔngɔ tɔɔdanga tɛhɛnɛ li ɲɛ gba lɔhɔ na. 
Shɔnhɔmɔɔ ceeyara fɔɔ w’a suudira luu. 
Shushiimɛ wu ɲɛ shu we. 
Tɛhɛnɛ li ɲɛ kafaŋa naŋa na takilege ni. 
Tikpanga ɲɛhɔ mɔ koo na, kɔnhɔ ki pa ni ɲudɛɲiga ni. 
Tilɛgɛ funŋɔ ni wege ɲɛ. 
Tiye bɛɛri ya wo gburaya wɛ. 
Tobinŋɛ shiire ɲɛ kalaga tashanga wɛ. 
 

 

18 

Togo fɔɔ na zhiga waa, fyɛn di ki buloo,  
ɲibaŋa wa lee na wɛ.  

Togo fɔɔ suumɔ bu wo yaŋa ni,  
kaniiyɛ cabulogo ki ɲɛ kere. 

Tɔɔgɔ takɛgɛŋɛ ni p’a ki siginɛ taanni. 
Tudun naɲiigbɔhɔ ya fòro wu katɛnɛ ɲɔ ni. 
Tutogo ya pe wɛ, ki shɔhɔvɔɔ ya ŋmunɔɔ wɛ. 
Caa wemu ni m’a zhuu ge, wee w’a ma yacɛrɛ fuu. 
Celɛgɛ fɛrɛmɛ p’a ma ni ki bɛganhara ɲɔkɔɔnrɔ ni. 
Wa bi cɛ pya wu na ze wɛ,  

mu sanha di yu wu ya wu nu ni wu to lɔ wɛ. 
Wa ya koroo buloo ni ɲɔwaga ni wɛ. 

Wa xhu ya piire waa wa na, ga wa faŋadɛrɛ puuro ya jin 
wa ɲuwii ni wɛ. 

Wee nù we wu ɲɛ gbo ja mu, a wu di wu yaha na cɛɛrɛ 
caŋa sigee ya? 

Wɔlaraga naŋa k’a gbilegi. 
Wu kabeexhaga k’a wu kpɔn wu fushiige na. 
Wu kadaanjɛnɛ na fyɛn ya xhɔnhɔni. 
Wu cɛvɔɔ na p’a sanni shɛɛ. 
Wurushɔn nagoo bɛɛri ya wu luu wɛ. 
Xɔbe mɛhɛ bɛn sipya mu, sipyii bɛɛri ya wu tafɛrɛ te kaa cɛ. 
Xɔnhɔrɔ bu daan ponɔ na, l’a jo: «Gbe!» 
Xulɛgɛ baara na p’a xugeeye kɔɔn. 

Xuu wemu ni p’a ma tugbanya pyi curuyo ge,  
wà m’a yi naha na se. 

Xhugbaa na gbere foro puga tàan, puuro funmɔ bɛ wɛ, 
ga li yaagana li ɲɛ lere. 

Xhucɛrɛ xɔnhɔrɔ talɔgɔ ɲɛ yaŋa wɛ. 
Yaaga ya jin cirimɛ kashaga ni wuyɛ katii wɛ. 
Yafuugo ya yayeŋɛ seni wɛ. 
Yamɛshiinɛ gbo ya nuri. 
Yèe bɛɛri xhuu ɲɔkpaanya ya daanna wɛ. 
Yokɔn w’a bufɔgɔɔ shɛɛ kasanyaŋa fɔɔ na. 
Zɔfɔɔ zɔ w’a yoni. 
Zhiga k’a to ki mugivɔɔ ɲuŋɔ ni. 

Sɛmɛ wu kalaavɛɛ mu: 
 

Ayiwa wù cebooloo, mamaara ɲɛ shi jomɔ pemu 
taleŋɛɛ ya ɲɛhɛ fo xuuni ge. Kiimu wèe ya ka we sɛmɛ 
we ni ge, kee ya ɲɛhɛ taleŋɛɛ gbejɛrikɛ na. 
Talenɛ bɛɛri, jomɔ bɛɛri ni m’a li jo ge, li kɔŕi na foro 
yere. Lee wuu na wèe ya ta yaaga jo taleŋɛɛ ki kɔŕi wu 
ɲuŋɔ tàan wɛ. 
Wèe wo ɲidaan wu ɲɛ mɛ jo Kilɛ wu fungɔngɔ fɛɛrɛ 
kan yi mu y’i já y’a kii taleŋɛɛ kii yu ki tajogo ni 
mamaara ti ni, kɔnhɔ la di fara yi wo kafilacɛnɛ li na. 

 


